
李都尉古劍

作者：白居易

本作品收錄於《全唐詩/卷424》和《白氏長慶集/卷001》

古劍寒黯黯，鑄來幾千秋。

白光納日月，紫氣排斗牛。

有客借一觀，愛之不敢求。

湛然玉匣中，秋水澄不流。

至寶有本性，精剛無與儔。

可使寸寸折，不能繞指柔。

願快直士心，將斷佞臣頭。

不願報小怨，夜半刺私讎。

勸君慎所用，無作神兵羞。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

